
Аннотация. Мазкур мақолада Ўзбекистондаги глобаллашув жараёнларида 

ёшларнинг мафкуравий таҳдидлар ва ғоявий тарбиянинг долзарб масалалари миллий 

тарихий тафаккури хақида фикр юритилган. 

Калит сўзлар: одамларнинг диний, миллий ҳиссиётлари, мавжуд ижтимоий-

иқтисодий муаммолар, оммавий маданият. 

IDEOLOGICAL THREATS AND IMPORTANT PROBLEMS OF IDEOLOGICAL 

EDUCATION, NATIONAL HISTORICAL THINKING 

Abstract. This article examines ideological threats and national-historical thinking of 

young people in the context of globalization of Uzbekistan. 

Key words: religion, national feelings of the people, modern socio-economic problems, 

mass culture. 

ИДЕОЛОГИЧЕСКИЕ УГРОЗЫ И ВАЖНЫЕ ПРОБЛЕМЫ ИДЕОЛОГИЧЕСКОГО 

ВОСПИТАНИЯ НАЦИОНАЛЬНОЕ ИСТОРИЧЕСКОЕ МЫШЛЕНИЕ 

Аннотация. В данной статье рассматриваются идеологические угрозы и 

национально-историческое мышление молодежи в условиях глобализации Узбекистана. 

Ключевые слова: религия, национальные чувства народа, современные социально-

экономические проблемы, массовая культура. 

 

Муайян гуруҳ, халқ, жамиятни  мафкуравий таъсир доирасига тортишга уринишлар 

ҳамма вақт бўлган. Тарихга назар ташласак, бу жараён жамият ривожлана бориши билан 

бирга чуқурлашиб борганини, янги техник ва технологик тизимларнинг юзага келиши 

натижасида ғоявий таъсир ўтказиш имкониятларининг кенгайиши, услуб ва 

воситаларининг такомиллашуви содир бўлганини кўрамиз. Хусусан, ҳозирги даврда 

мафкуравий таъсир ўтказиш ўзининг бир қатор хусусиятлари билан ажралиб туришини 

кўриш мумкин. Энг аввало, мафкуравий  таъсир ўтказиш жараёни тезкор ва катта шиддат 

билан кечаётганини қайд этиш зарур Юқоридаги каби тезкорлик муайян мафкуравий 

қадриятларни яшин тезлигида оммалаштириш, тарқата олиш имкониятини яратган, Ер 

юзининг турли бурчакларида дунёга келаётган ғояларни миллионлар дунёқарашининг 

узвий қисмига  айлантираётган матбуот, радио, телевидение, интернет каби ҳодисаларнинг 

тараққиёти туфайли содир бўлмоқда. Шу билан бирга, мафкуравий таъсир жараёни 

олдингидан ҳам кенг қамров касб этиб бормоқда. Бу мафкуравий таъсирга ижтимоий 

ҳаётнинг барча соҳалари, аҳолининг турли қатламлари тортилганида яққол кўринади. Бу 

жараён шунчалик кучлики, бугунги кунда жамият ҳаётининг бирор бир  соҳасини 

мафкуравий таъсирдан ташқарида тасаввур қилиш қийин. Мафкуравий таъсирни амалга 

оширишда алоҳида олинган ташкилотлар ролининг кескин даражада ошиши ҳам 

кузатилмоқда. Буни катта иқтисодий ресурсларга эга бўлган турли диний экстремистик 

ҳаракатларнинг бутун бир  минтақаларда ўз таъсир доираларини кучайтириш йўлидаги 

уринишлари мисолида ҳам кўриш мумкин. 

Мафкуравий таъсир аниқ белгиланган мақсадларга эришиш йўлида ҳар томонлама 

ва пухта ишланган режа асосида амалга оширилаётганини ҳам таъкидлаш зарур. Бу 

жараёнда хилма-хил институтларнинг изчил тарздаги иштироки ҳам 

таъминланмоқда. Мафкуравий таъсир ўтказишнинг юқоридаги каби хусусиятлари ўзида 

ботиний тарзда мужассам этган яхлит сифатий ҳолат ҳам мавжудлигини қайд этиш 

лозим.  “Бу масаланинг кишини доимо огоҳ бўлишга ундовчи томони шундаки, — агар 

ҳарбий, иқтисодий, сиёсий тазйиқ бўлса, буни сезиш, кўриш, олдини олиш мумкин, аммо 

мафкуравий тазйиқни, унинг таъсири ва оқибатларини тезда илғаб етиш ниҳоятда 

қийин”.Мафкуравий жараёнлар ривожи муайян жамият, давлатнинг тинчлиги 

ва  барқарорлигига қарши қаратилган, миллий ўз-ўзини англашни ва этномаданий 

қадриятларни заифлаштириш ва барбод қилишга йўналтирилган ғоявий-назарий қарашлар 

ва унга асосланган амалиёт сифатида чиқадиган мафкуравий таҳдидларга ҳам ўзига хослик 

бағишламоқда. 

Замонавий воқелик мафкуравий таҳдидларни амалга оширишда турли усуллар, 

одамларнинг диний, миллий ҳиссиётлари, мавжуд ижтимоий-иқтисодий муаммолардан, 

шунингдек, замонавий техника (диск, телефон ва бошқалар), телекоммуникация 

воситаларидан усталик билан фойдаланишга  ҳаракат қилинаётганини кўрсатмоқда.  

Бугунги кунда мафкуравий таҳдидлар  аҳолининг маълум бир қатламлари, айниқса, 

ёшларнинг қарашларини ўзларига маъқул бўлган йўналишда ўзгартириш, диний 

экстремизм, ахлоқсизлик каби бузғунчи ғояларни сингдиришга уринишдек кўринишларда 

содир бўлмоқда.  

Шунингдек демократия байроғи остида фуқароларни қонуний ҳокимият органлари 

фаолиятини издан чиқариш, зўравонлик ҳатти-ҳаракатларини амалга оширишга ундашдек 

интилишлар ҳам мавжудлигини  ёддан чиқармаслик лозим. Бундай таҳдидлар «эркинлик ва 

демократияни олға силжитиш» ниқоби остида ҳам амалга оширилмоқда. Президентимиз 

таъкидлаганларидек, айрим қудратли давлатлар томонидан муайян мамлакатларга, 

авваламбор, ер ости, ер усти бойликларига эга бўлган ҳудудларга нисбатан олиб 

борилаётган ана шундай ғаразли сиёсат дунёнинг айрим минтақаларида тинч ҳаётнинг 

издан чиқишига, ҳокимият тепасига айнан ўша давлатларнинг манфаатларига хизмат 

қиладиган кучларнинг келишига замин яратмоқда.«Оммавий маданият» байроғи остида биз 

учун мутлақо ёт бўлган хулқ нормаларини, маънавий ва ахлоқий тубанликни тарғиб қилиш 

ҳам  мафкуравий таҳдиднинг ўзига хос кўриниши ҳисобланади. Юртбошимизнинг “Юксак 

маънавият-енгилмас куч” асарида қайд қилинганидек, “… оммавий маданият» деган ниқоб 

остида ахлоқий бузуқлик ва зўравонлик, индивидуализм, эгоцентризм ғояларини тарқатиш, 

керак бўлса, шунинг ҳисобидан бойлик орттириш, бошқа  халқларнинг неча минг йиллик 

анъана ва қадриятлари, турмуш тарзининг маънавий негизларига беписандлик, уларни 

қўпоришга қаратилган хатарли таҳдидлар одамни ташвишга солмай қўймайди”. 

Бундай жараёнлар ривожида киноматографиянинг ҳам ўзига хос ўрни бор. Кино 

инсон онги ва хулқига таъсир кўрсатишнинг ўзига хос услублари ва имкониятларига эга. 

Бундай таъсирнинг натижаларини кишиларнинг машҳур киноқаҳрамонларига тақлид 

қилишларида, уларнинг ҳатти-ҳаракатлари, қилиқлари ва ҳатто, кийинишларини 

такрорлашга интилишларида кўришимиз мумкин. Киноқаҳрамонлар айтган ва машҳур 

бўлиб кетган сўзлар, иборалар ва гапларни ҳам кинонинг кишилар хулқига  таъсирини 

кўрсатувчи ҳаётий мисоллар сифатида қараш мумкин. Мафкуравий глобаллашув 

шароитида улкан индустрияга айланиб улгурган кинематограф инсон онги ва қалби учун 

курашнинг муҳим бўғинига айланди. Ёшлар ўзининг ҳаракатчанлиги ва янгиликка 

интилувчилиги ҳамда бўш вақт ресурсига эгалиги туфайли юксак коммуникатив фаоллик 

кўрсатишади. Уларга хос бундай хусусиятлар салбий оқибатларни ҳам келтириб чиқариши 

мумкин. Бу уларнинг «юмшоқ эротика» дан тортиб “очиқ порнография”гача, 

тажовузкорликдан тортиб очиқ ваҳшийликкача бўлган ҳодисаларни ўзида мужассам 

этаётган, турли шакллар ва “гўзал” кўринишларда инсон онгига кучли тазйиқ ўтказадиган 

кинообразлар ёрдамида тобора фаолроқ амалга оширилаётган агрессив ғоявий таъсирга 

берилиб кетиш хавфининг мавжудлиги билан белгиланади. Натижада уларнинг дийдаси 

қотади, қалбидан тошбағирлик, зўравонлик, аҳлоқсизлик каби иллатлар жой олганини ўзи 

ҳам сезмай қолади. Ҳатто шундай томоша ва филъмларнинг қаҳрамонларига кўр-кўрона 

тақлид қилишни истайдиган йигит-қизлар ҳам топилади. Чунки, улар бундай уйдирма 

талқинлар таъсирида қўл ураётган иши қандай аянчли оқибатларга олиб келишини тушуниб 

етмайди”. Мафкуравий таҳдидлар ўта хатарли ва нозик тус олган бир шароитда ғоявий 

тарбиянинг долзарб масалалари ҳақида гап кетар экан, энг аввало ғараз мақсадларда амалга 

оширилаётган ғоявий таъсирларнинг олдини олиш, уларга қарши тура олиш учун ҳар бир 

фуқаромизда  мустақил фикрлаш маданиятини, жаҳонда ва ён-атрофимизда мавжуд бўлган 

маънавий-мафкуравий таҳдид ва хатарларни тўғри баҳолаш, улардан тегишли хулоса ва 

сабоқлар чиқара олиш малакасини тарбиялаш ҳаётий-амалий аҳамият касб этишини қайд 

этиш лозим. 

Шу билан бирга, маънавий оламимиз дахлсизлигини асраш учун тобора кучайиб 

бораётган мафкуравий таҳдидларга қарши доимо сергак, огоҳ ва ҳушёр бўлиб яшашни 

ўрганиш,  мураккаб ва таҳликали ҳаётнинг шафқатсиз ўйинлари тўғрисида бирёқлама ва 

сохта тасаввурлар шаклланмаслигига алоҳида эътибор бериш лозим. Бунинг учун 

кишиларимизда соғлом ҳаёт тарзи, миллий ва умуминсоний қадриятларга ҳурмат-эҳтиром, 

ўз кучига ва эртанги кунга ишонч туйғуларини янада камол топтириш зарур. 

Миллий ва диний қадриятлар уйғунлигига асосланган, чуқур ўйланган, пухта илмий асосда 

ташкил этилган, мунтазам ва узлуксиз равишда олиб бориладиган маънавий тарбия нафақат 

бугунги кунимиз, балки истиқболимизни ҳам белгилаб беради. Бунда Президентимиз қайд 

этганларидек, улуғ аждодларимиз томонидан ишлаб чиқилган,  минг йиллар давомида 

шаклланиб, сайқал топган комил инсон ҳақидаги ахлоқий мезонлар мажмуини, замонавий 

тилда айтганда, шарқона ахлоқ кодексини, унинг ўзагини, мағзини ташкил этадиган ор-

номус, уят ва андиша, шарму ҳаё, ибо ва иффат каби юксак ахлоқий туйғу ва 

тушунчаларнинг маъно-мазмуни чуқур англаб етилишига эришиш улкан аҳамият касб 

этади. 

Ғоявий тарбиянинг долзарб вазифалари сирасида бепарволик ва лоқайдликнинг 

олдини олиш,  ҳушёрлик ва жонкуярликни тарбиялаш ҳам ўта муҳим эканини алоҳида 

таъкидлаш зарур. Бундай вазифанинг муваффаққиятли ҳал этилиши эса фуқароларимизда 

мамлакатимизда содир бўлаётган жараёнларда фаол иштирок этишга бўлган 

интилишни  шакллантириш билан бир қаторда, юрт тақдирига дахлдорлик 

туйғусини  камол топтиришга хизмат қилади. 

